
ABSTRAK 

Amalan kepimpinan inovatif yang efektif dan berkesan oleh guru besar dapat meningkatkan tahap 

komitmen dalam kalangan guru sekolah rendah swasta yang mana akan menyumbang kepada 

kejayaan dan kecemerlangan sekolah. Kajian ini dijalankan bertujuan untuk mengenal pasti 

hubungan amalan kepimpinan inovatif guru besar dengan komitmen guru di salah sebuah 

sekolah rendah swasta di Negeri Sembilan. Kajian menggunakan kaedah kuantitatif dalam 

bentuk kajian tinjauan. Responden kajian terdiri daripada sejumlah 51 orang guru yang sedang 

berkhidmat di sebuah sekolah rendah swasta. Dapatan kajian menunjukkan bahawa terdapat 

hubungan yang signifikan di antara tahap kepimpinan inovatif guru besar dengan tahap komitmen 

guru sekolah rendah swasta. Hasil analisis kolerasi menunjukkan tahap kolerasi yang positif dan 

kuat antara tahap amalan kepimpinan inovatif guru besar dengan tahap komitmen guru sekolah 

rendah swasta yang jelas menunjukkan bahawa tahap kepimpinan inovatif guru besar adalah 

berhubungan dengan komitmen guru. Dapatan kajian akan memberikan maklumat kepada 

pengurusan sekolah rendah swasta berkenaan kesan amalan kepimpinan inovatif guru besar 

terhadap tahap komitmen guru. Dapatan kajian juga akan menperjelaskan tahap amalan 

kepimpinan inovatif yang diamalkan dan memaparkan tahap komitmen guru sekolah rendah 

swasta berkenaan. Justeru itu, pihak pentadbir sekolah rendah swasta boleh mengambil langkah-

langkah yang proaktif bagi memastikan ahli organisasi bergerak pada landasan yang sama selaras 

dengan misi dan visi sekolah. Kesimpulannya, amalan kepimpinan inovatif adalah sangat penting 

bagi mendapatkan hasilan tahap komitmen yang mantap dan jitu bagi merealisasikan misi dan 

visi organisasi. 

Kata kunci: Kepimpinan Inovatif, guru besar, komitmen, guru sekolah rendah swasta 

 

PENGENALAN 

Kepimpinan merupakan satu proses sosial yang kompleks, berakar umbi dalam aspek 

nilai-nilai, kemahiran, pengetahuan serta cara pemikiran yang melibatkan kedua-dua pihak iaitu 

pemimpin dan pengikutnya. Kepimpinan inovatif adalah merupakan falsafah dan teknik yang 

menggabungkan pelbagai gaya kepimpinan yang berbeza untuk mempengaruhi dan mendorong 

pekerja untuk menghasilkan idea, produk dan perkhidmatan yang baharu dan kreatif. Pemimpin 

inovatif adalah merupakan individu yang memainkan peranan utama dalam amalan kepimpinan 

inovatif. Dr. David Gliddon (2006), adalah merupakan individu yang bertanggungjawab bagi 

membangunkan Model Kompetensi Pemimpin Inovatif bagi menilai kompetensi seseorang 

pemimpin inovatif. Tanpa kepimpinan inovatif, sesebuah organisasi mungkin akan mengalami 

kesukaran untuk terus bersaing (Gliddon, 2006).  

Guru besar adalah merupakan tunjang utama yang berperanan untuk mencorakkan 

sesebuah sekolah, iklim pembelajaran, tahap profesionalisme, moral dan motivasi guru-guru 

serta tahap keprihatinan terhadap kemenjadian murid (Kwadzo Agezo, 2010). Selain daripada 

itu, pemimpin sekolah perlu mempunyai misi dan visi untuk melengkapkan diri dengan ilmu 

pengetahuan dan teknologi semasa dengan lebih kreatif dengan memberikan tumpuan dan 

perhatian yang lebih kepada keberkesanan dalam melaksanakan matlamat yang telah ditetapkan 

(Hussein Hj. Ahmad., 2012). Sesebuah organisasi yang cemerlang semestinya memerlukan 

pemimpin yang mampu untuk melakukan pengurusan yang cekap dan berkesan (Ismail, 2009). 

Pemimpin yang berkesan ialah individu yang cakna dan mengambil berat secara keseluruhannya 

akan keperluan organisasi yang dipimpin olehnya. 

Gaya kepimpinan yang diamalkan oleh seseorang pemimpin dalam organisasi 

mempunyai hubungan yang rapat dengan tingkah laku pengikut (Brown, 2002). Guru besar boleh 

mempengaruhi dan memotivasikan guru di sekolah agar komited dalam usaha untuk mencapai 

misi dan visi sekolah dengan menyediakan suasana pembelajaran yang selesa dan kondusif. 

Pengiktirafan dan insentif kepada guru yang cemerlang turut akan meningkatkan tahap 

komitmen guru terhadap sekolah. Kepemimpinan yang dipraktikkan adalah kayu pengukur 

terhadap sejauh mana keberkesanan pengurusan pemimpin di sesebuah organisasi. Kementerian 

Pendidikan Malaysia (KPM) juga sentiasa meneliti dan memastikan agar aspek kepemimpinan 

dipraktikkan dengan baik di sekolah-sekolah swasta yang berdaftar dengan KPM. Pemeriksaan 

Standard Kualiti Institusi Pendidikan Swasta (SKIPS) adalah  merupakan satu mekanisme oleh 

KPM bagi menilai tahap kualiti sekolah swasta dari sudut pengurusan dan pencapaian Institusi 

Pendidikan Swasta (IPS). 

Bahagian Pendidikan Swasta, Kementerian Pendidikan Malaysia (BPSwasta, KPM) 

bertanggungjawab untuk mendaftar dan mengawal selia IPS di Malaysia. Bagi tujuan tersebut, 

mekanisme pemantauan dan pengawalseliaan ke atas semua IPS telah diperkukuhkan dengan 

pelaksanaan SKIPS setiap tiga tahun sekali ke atas semua sekolah swasta di seluruh negara agar 

semua sekolah swasta berusaha untuk menjadi yang terbaik dalam kalangan yang terbaik. SKIPS 

telah menjadi penanda aras kepada prestasi sesebuah IPS mengikut acuan yang dicadangkan oleh 

BPSwasta, KPM. 

Melalui SKIPS, BPSwasta, KPM dapat mengenalpasti sekolah yang cemerlang dan 

dijadikan contoh terbaik untuk diketengahkan di peringkat antarabangsa. Senario di sekolah 

swasta yang terlibat dalam pemeriksaan SKIPS telah menunjukkan perlu dilakukan 

penambahbaikan dalam aspek pengurusan di sekolah. Keberkesanan kepimpinan juga merupakan 

kemestian bagi pemimpin mencapai piawai dan penanda aras bagi sesebuah organisasi (Carnoy 

& Loeb, 2002 dan Verstegen, D., & Zhang, 2012). Pemimpin sekolah perlu melihat parameter 

yang telah dicapai sebagai aspek yang perlu diperbaiki dari semasa ke semasa bagi 

meningkatkan kualiti perkhidmatan yang ditawarkan.  

Pemimpin yang mempunyai kepakaran dalam pengurusan dan pentadbiran adalah 

merupakan individu yang bertindak sebagai pemangkin bagi proses pengurusan perubahan 

berlaku dalam menggerakkan organisasi untuk mencipta idea-idea baharu yang kreatif dan 

inovatif yang menjurus kepada kecemerlangan organisasi (Ibrahim & Don, 2014). Sehubungan 

itu, kajian amalan kepimpinan inovatif guru besar dan hubungannya terhadap komitmen guru 

sekolah rendah swasta wajar dilakukan bagi memastikan keberhasilan pemimpin yang inovatif 

dan kreatif. 

 

TINJAUAN LITERATUR 

Kepimpinan Inovatif 

Kepimpinan inovatif secara umumnya berkisar kepada kebolehan seseorang untuk berfikir secara 

inovatif, bersikap kreatif, meneruskan komitmen, berterusan dalam meningkatkan proses, produk 

dan perkhidmatan (J. Alberto Aragón-Correa, García-Morales, & Cordón-Pozo, 2007; Bossink, 

2004; Dougherty & Hardy, 1996; Samah, 2008; Manz, C.C. & Sims, 1997; Plsek, 1997; dan 

Walton, 1985). Kepimpinan inovatif juga berkisar kepada kebolehan pemimpin mempengaruhi, 

memberi inspirasi, memotivasi, bekerjasama dan mensejajarkan pengikut kepada tindakan 

bersama untuk menghasilkan perubahan inovasi yang diperlukan (Juan Alberto Aragón-Correa & 

A. Rubio-López, 2007; Bono & Judge, 2004; Eisenbach, Watson, & Pillai, 1999; Harvey, 

Martinko, & Douglas, 2006; Sillince, 1994; dan Tosti, 2003). 

Model Kepimpinan Inovatif Gliddon (2006), telah membahagikan amalan kepimpinan 

inovatif bagi seorang pemimpin kepada sepuluh elemen iaitu pembelajaran, kreativiti dan 

imaginasi, motivasi, rasa pemilikan, misi dan visi, kemahiran interpersonal, kepimpinan, 

memahami persekitaran luaran, peranan dan kuasa dan pengurusan. 

Pembelajaran 

Pembelajaran dalam Model Kepimpinan Inovatif Gliddon (2006) memberikan pengertian 

terhadap usaha dan proses individu untuk menambah ilmu pengetahuan dan kemahiran mereka 

melalui proses pembelajaran dan pengalaman. Melalui proses pembelajaran, akan menyebabkan 

berlakunya perubahan yang membabitkan aspek pengetahuan dan tingkah laku individu (Kitana 

et al., 2016). Matlamat organisasi akan mudah untuk direalisasikan apabila pemimpin 

mempunyai ilmu pengetahuan dan berkepakaran dalam pengurusan organisasi (Ahmad1 & Boon, 

2011). 

Kreativiti dan imaginasi 

Kreativiti pemimpin adalah faktor penyumbang kepada keberjayaan sesebuah organisasi (Yahya 

Don, 2007) Guru besar harus fleksibel dan bersedia menerima idea baharu, berani mencuba dan 

menjana pelbagai kaedah penyelesaian masalah. Kreativiti dan imaginasi akan meningkatkan 

produktiviti dan pemantapan diri dan organisasi untuk terus bersaing dalam dunia yang semakin 

mencabar (Ott & Pozzi, 2010). 

 

Motivasi 

Pemimpin inovatif perlu sentiasa memberi motivasi dan semangat kepada ahli organisasi. 

Pemimpin yang berinovasi akan memotivasikan individu lain untuk menjalankan sebarang 

tanggungjawab dan bertindak menangani cabaran tersebut (Gliddon, 2006). Kejayaan sesebuah 

organisasi bergantung kepada gaya kepimpinan yang ada dalam kalangan pemimpin (Mohd 

Najib A. Ghafar & Tamyis Arbak, 2008) 

Rasa pemilikan 

Rasa pemilikan adalah merupakan rasa tanggungjawab dan perasaan kewajipan individu 

terhadap organisasi (Gliddon, 2006). Pemimpin inovatif akan mencuba sebarang pembaharuan, 

bermotivasi, berani menyahut cabaran, bertanggungjawab dan berintegriti yang melibatkan satu 

interaksi atas sebab tanggungjawab seseorang terhadap organisasi yang telah dinyatakan dengan 

jelas (Gautam, Van Dick, & Wagner, 2004) 

Misi dan visi 

Misi dan visi adalah merupakan faktor penyumbang kepada kejayaan dan kecemerlangan 

sesebuah organisasi (Gliddon, 2006). Penetapan dan memahami visi, matlamat dan hala tuju 

organisasi penting agar setiap warga bertindak dan berkoleberasi secara relevan ke arah 

pencapaian visi tersebut (Ahmad1 & Boon, 2011). 

Kemahiran Interpersonal 

Kemahiran interpersonal melibatkan keberkesanan dalam penyaluran emosi secara normal, 

berkomunikasi secara empati dan jalinan kerjasama dalam organisasi (Malek Shah Hj. Mohd 

Yusoff & Nor Shah Mohamed., 2004). Seorang pemimpin yang baik seharusnya turut 

mempunyai kemahiran interpersonal yang baik kerana kemahiran interpersonal akan 

memudahkan pemimpin untuk berhubung dengan pengikutnya. 

Kepimpinan 

Kepimpinan adalah satu proses yang berlaku dalam sesebuah kelompok kumpulan di mana 

seorang dapat mempengaruhi individu lain dan memimpin mereka untuk bergerak ke arah dan 

matlamat yang sama (Gliddon, 2006). Kepimpinan yang baik dan efektif ialah kepimpinan yang 

menggerakkan pengikut untuk memenuhi kehendak jangka panjang sesebuah organisasi. 

Pencapaian kepimpinan dapat menentukan kejayaan ataupun kegagalan sesebuah organisasi 

(Nurfitri et al., 2015). 

Memahami persekitaran luaran 

Memahami persekitaran luaran meliputi aspek bagi pihak sekolah untuk menjalinkan hubungan 

dengan pihak-pihak luar yang turut mempunyai kepentingan dengan sekolah (Gliddon, 2006). 

Hubungan yang baik ini diperlukan agar pemimpin dan sekolah akan sentiasa mendapat 

informasi terkini yang secara tidak langsung akan mendatangkan manfaat kepada sekolah. 

Mengulas perkara yang sama (Sergiovanni, 2001), menjelaskan kejayaan sekolah pada masa 

hadapan sangat bergantung kepada keupayaan pemimpin yang boleh bekerjasama dengan 

masyarakat setempat bagi membina dan meningkatkan tanggungjawab komuniti. 

Peranan dan kuasa 

Pemimpin yang berinovatif harus berusaha untuk mewujudkan persefahaman struktur sosial 

organisasi bersama pengikutnya untuk mencapai matlamat organisasi (Gliddon, 2006 dan 

Thompson, 2001). Pemimpin yang mampu mempengaruhi warga organisasinya dengan kuasa 

yang ada bagi mencapai matlamat organisasi adalah pemimpin yang berjaya (Ishak Mad Shah, 

2006 dan Yaacob & Hushin, 2000). 

Pengurusan 

Menurut Gliddon (2006), pengurusan yang perlu dilakukan dalam sesebuah organisasi 

memerlukan seseorang pemimpin untuk membuat perancangan strategik dan menentukan 

objektif organisasi. Pengurusan melibatkan manusia dan idea dalam pengaturan strategi serta 

membuat keputusan yang mefokuskan pencapaian objektif yang ditetapkan oleh organisasi 

(Ishak Mad Shah, 2006). Sebuah sekolah yang berkesan juga mencerminkan keberkesanan 

peranan dan fungsi pemimpin sekolah tersebut dan sebaliknya (Mohd Nor Bin Jaafar, 2004). 

KOMITMEN 

Komitmen adalah merupakan sikap yang diterjemahkan melalui tingkah laku individu untuk 

menunjukkan sejauh mana individu berkenaan memahami dan terikat secara langsung dan tidak 

langsung kepada organisasinya (Griffin & Moorhead, 2013). Menurut Kreitner dan Kinicki 

(2014), komitmen adalah satu tahap penanda aras dimana seseorang mengenali sebuah organisasi 

dan terikat pada misi dan visi organisasi tersebut. Individu yang memiliki komitmen tinggi boleh 

dianggap sebagai anggota sejati bagi sesebuah organisasi. Model Komitmen Lima Komponen 

Wang (2004) yang digunakan untuk mengkaji tahap komitmen guru sekolah rendah swasta 

adalah merupakan kesinambungan daripada Model Meyer dan Allen (1997) yang meliputi lima 

aspek komitmen iatu komitmen normatif, komitmen nilai, komitmen afektif, komitmen aktif, dan 

komitmen pasif. 

Komitmen Afektif 

Komitmen afektif dalam Model Komitmen Lima Komponen Wang (2004) mempunyai tafsiran 

yang sama seperti dalam model Meyer dan Allen (1991, 1997) yang menyatakan tentang 

keinginan dan emosi pekerja untuk bersikap komited terhadap organisasi. Chen, Z.X. dan 

Francesco, 2003 mencadangkan bahawa komitmen afektif lebih banyak mencerminkan 

keterangkuman emosi kepada orang-orang dalam organisasi daripada organisasi itu sendiri.  

Komitmen Aktif Berterusan 

Komitmen aktif berterusan dalam Model Komitmen Lima Komponen Wang (2004) merangkumi 

motivasi pekerja untuk kekal bersama di organisasi yang menyediakan peluang untuk latihan 

atau peluang kerjaya di tempat kerja. Komitmen berterusan aktif adalah ciri khusus yang muncul 

dalam kajian empirikal dalam konteks kajian di negara China, yang juga dinamakan komitmen 

ideal (Ling, Zhang, & Fang, 2001). 

Komitmen Pasif Berterusan 

Komitmen pasif berterusan memperkatakan tentang pilihan oleh pekerja adakah mereka memilih 

untuk kekal bersama organisasi mereka kerana mereka tidak dapat mencari pekerjaan yang lebih 

baik dalam organisasi lain (Wang, 2004) Pekerja yang mempunyai tahap komitmen pasif 

berterusan yang tinggi lazimnya mempunyai pilihan untuk bertindak meninggalkan organisasi 

atau harus tinggal bersama syarikat itu kerana kekurangan alternatif pekerjaan yang lain.  

Komitmen Normatif 

Komitmen normatif dalam Model Komitmen Lima Komponen Wang (2004) mempunyai 

persamaan dengan dimensi dari model Meyer dan Allen (1991,1997) yang menguji kewajipan 

dan kesetiaan pekerja terhadap organisasi. Komitmen normatif mewakili rasa tanggungjawab 

pekerja untuk terus kekal dengan organisasi. Pekerja yang mempunyai komitmen normatif yang 

tinggi merasakan adalah menjadi satu kewajipan moral untuk terus kekal dengan organisasi.  

Komitmen Nilai 

Komitmen ini adalah berkaitan dengan perasaan nilai pekerja terhadap organisasi dan juga untuk 

membuktikan sama ada seseorang pekerja itu mempunyai kesediaan untuk memberikan usaha 

yang terbaik dan sepenuh hati terhadap organisasi Komitmen nilai merujuk kepada perasaan 

keseragaman pekerja dengan organisasi dan kesediaan untuk berusaha keras untuk pihak 

organisasi (Wang, 2004). 

KEPIMPINAN INOVATIF DAN KOMITMEN 

Pemimpin sekolah yang inovatif adalah individu yang berkemampuan menghasilkan 

transformasi atau mencipta sesuatu yang baharu sama ada dalam bentuk sumber atau kaedah 

yang relevan dengan perkembangan semasa ke arah penjanaan dan perkembangan minda yang 

lebih dinamik. Pemimpin perlu untuk membentuk sebuah struktur organisasi yang mantap dan 

sistem tadbir urus yang baik untuk berjaya sebagai sebuah sekolah yang cemerlang (Scott, 2014). 

Kepimpinan dan pengurusan yang baik oleh guru besar akan mendorong dan mempengaruhi 

guru untuk melaksanakan tugasan dengan berkesan dan produktif seterusnya akan menyumbang 

kepada tahap komitmen guru terhadap tugas dan organisasi. 

Apabila berlakunya peningkatan dalam tahap perubahan ahli organisasi maka ianya ada 

mempunyai kaitan dengan tahap pengukuran peningkatan kepuasan kerja pekerja (Shea, Jacobs, 

Esserman, Bruce, & Weiner, 2014). Komitmen perubahan terhadap inovasi adalah bergantung 

kepada tahap kesediaan bagi individu untuk terlibat dalam melakukan sesuatu perubahan 

(Mangundjaya, 2013). Kesediaan bagi individu menerima inovasi akan diterjemahkan 

berpandukan kepada sikap aktif atau pasif individu tersebut terhadap inovasi (Rafferty, 

Jimmieson, & Armenakis, 2013). Pemimpin yang mempunyai kepakaran dalam pengurusan dan 

pentadbiran adalah merupakan individu yang bertindak sebagai pemangkin bagi proses 

pengurusan perubahan berlaku bagi menggerakkan organisasi mencipta idea-idea baharu yang 

kreatif dan inovatif yang menjurus kepada kecemerlangan organisasi (Ibrahim & Don, 2014). 

METODOLOGI 

Kerangka konseptual kajian diadaptasi daripada Model Kepimpinan Inovatif Gliddon (2006), 

Model Komitmen Tiga Komponen Meyer dan Allen, 1997 dan Model Komitmen Lima 

Komponen Wang (2004) dapat dirujuk pada Rajah 1. Amalan kepimpinan inovatif guru besar 

bertindak sebagai pemboleh ubah tidak bersandar yang terdiri daripada sepuluh konstruk iaitu 

pembelajaran, kreativiti dan imaginasi, motivasi, rasa pemilikan, misi dan visi, kemahiran 

interpersonal, kepimpinan, memahami persekitaran luaran, peranan dan kuasa, serta pengurusan. 

Komitmen pula bertindak sebagai pemboleh ubah bersandar yang terdiri daripada lima konstruk 

iaitu komitmen afektif, komitmen aktif berterusan, komitmen pasif berterusan, komitmen 

normatif dan komitmen nilai.  

Guru sekolah rendah swasta adalah merupakan unit analisis kajian yang akan dikaji. 

Tahap komitmen guru sekolah rendah akan dinilai untuk melihat hubungan antara amalan 

kepimpinan inovatif guru besar terhadap komitmen guru. Kaedah persampelan yang digunakan 

oleh pengkaji adalah kaedah persampelan bertujuan. Kaedah ini digunakan untuk mendapatkan 

maklumat secara terus daripada kumpulan sasaran di samping dapat menjimatkan masa dan kos 

(Sekaran, 2003). Selain itu, kaedah ini juga mampu memberikan keputusan deskriptif yang baik 

mengenai subjek kajian (Abdul Rahim, 2009). 

Rajah 1: Diadaptasi daripada Model Kepimpinan Inovatif Gliddon (2006), Model Komitmen Tiga 

Komponen Meyer dan Allen (1997) dan Model Komitmen Lima Komponen Wang (2004). 

Populasi kajian terdiri daripada guru-guru yang sedang berkhidmat di sekolah rendah 

swasta. Pemilihan sekolah swasta tersebut sebagai sampel kajian adalah berdasarkan kepada 

kedudukan sekolah rendah swasta tersebut sebagai salah sebuah sekolah rendah swasta yang 

berprestasi cemerlang berdasarkan kepada laporan SKIPS pada tahun 2015. Populasi kajian 

adalah seramai 55 orang guru dan pengkaji telah menetapkan agar keseluruhan populasi kajian 

di sekolah tersebut dijadikan sebagai sampel kajian dan pengkaji berjaya memperoleh sebanyak 

51 orang respoden iaitu melebihi 30 bilangan sampel minimum kajian yang disarankan dalam 

Krejcie dan Morgan (2017). 

Satu set soal selidik telah dibangunkan sebagai instrumen kajian yang diadaptasi daripada 

kajian Lee (2018) dan Wong (2014). Soal selidik yang telah ditentukan kesahan dan 

kebolehpercayaannya ini diedarkan secara terus kepada guru sekolah rendah swasta berkenaan. 

Bahagian A terdiri daripada item-item merangkumi maklumat demografi responden iaitu 

jawatan, kelulusan akademik dan tempoh perkhidmatan. Bahagian B dan C pula adalah 

berbentuk pernyataan dalam lima skala mata “Likert” Bahagian B merangkumi 73 item yang 

diadaptasi daripada Model Kepimpinan Inovatif Gliddon (2006) merangkumi sepuluh bahagian 

iaitu elemen pembelajaran, kreativiti dan imaginasi, motivasi, rasa pemilikan, misi dan visi, 

kemahiran interpersonal, kepimpinan, memahami persekitaran luaran, peranan dan kuasa serta 

pengurusan. Bahagian C mengukur tahap komitmen guru dan menggunakan soal selidik Model 

Komitmen Lima Komponen Wang (2004) yang telah diterjemahkan dan diubahsuai dan terdapat 

18 item yang akan mengukur tahap komitmen guru dengan lima konstruk meliputi komitmen 

afektif, komitmen aktif berterusan, komitmen pasif berterusan, komitmen normatif dan 

komitmen nilai. 

Analisis data kajian telah dilakukan dengan menggunakan perisian komputer Statistical 

Package for Social Sciences (SPSS) versi 23.0. Analisis deskriptif digunakan untuk menganalisis 

kelulusan dan tempoh perkhidmatan bagi mendapatkan nilai frekuensi, peratusan, min, sisihan 

piawai serta penyusunan data. Analisis korelasi pearson digunakan bagi menguji perkaitan antara 

pemboleh ubah bersandar dengan pemboleh ubah tidak bersandar.  

Analisis deskriptif digunakan bagi mengukur tahap kepimpinan inovatif guru besar dan 

tahap komitmen guru sekolah rendah swasta di Negeri Sembilan. Bagi tujuan ini, interpretasi 

skor min ditentukan dengan merujuk kepada Jadual 1. 

S1  Apakah tahap amalan kepimpinan inovatif guru besar sekolah rendah swasta di Negeri 

Sembilan? 

S2  Apakah tahap komitmen guru sekolah rendah swasta di Negeri Sembilan? 

Jadual 1: Interprestasi skor min 

 

Skor Purata Interpretasi Skor Min 

1.00 hingga 1.80 Sangat rendah 

1.81 hingga 2.60 Rendah 

2.61 hingga 3.40 Sederhana 

3.41 hingga 4.20 Tinggi 

4.21 hingga 5.00 Sangat Tinggi 

Sumber: Bahagian Perancangan dan Penyelidikan Dasar Pendidikan., 2012;  Izham, Hamzah, Juraime, Mansor, & 

Hamzah, 2016; Joriah Md Saad, 2009; Moidunny, 2009;  

S3  Sejauh manakah terdapat hubungan yang signifikan di antara amalan kepimpinan inovatif 

guru besar dengan komitmen guru sekolah rendah swasta? 

Bagi menjawab soalan kajian ke 3, statistik inferensi digunakan iaitu dengan 

menggunakan ujian Korelasi Pearson pada aras signifikan 0.05. Tahap kekuatan hubungan antara 

pembolehubah terlibat ditentukan berdasarkan kepada skala yang ditunjukkan dalam Jadual 2. 

Bacaan nilai r ≥ 0 akan menunjukkan hubungan positif manakala bacaan nilai r ≤ 0 pula akan 

menunjukkan hubungan negatif (Frederick, J.G. & Larry, 2012). 

Jadual 2: Interpretasi nilai pekali kolerasi 

 

Julat Kolerasi Kekuatan Hubungan 

±0.00-0.29 Lemah 

±0.30-0.49 Sederhana 

±0.50-1.00 Kuat 

Sumber: Cohen, L., Manion, L. & Morrison, 2000; Pallant; J., 2007 

DAPATAN 

Taburan demografi responden kajian telah dikenal pasti dengan menggunakan ujian deskriptif 

seperti paparan dalam Jadual 3.  

Jadual 3: Taburan demografi responden 

Demografi N % 

Jawatan   

Guru Penolong Kanan Pentadbiran 1 2.0 

Ketua Panatia Mata Pelajaran 5 9.8 

Guru Akademik 45 88.2 

Jumlah Responden 51 100 

Kelayakan Akademik   

SPM/SVM/'O' Level 3 5.9 

STPM/Diploma/'A' Level/Setara 19 37.3 

Ijazah Sarjana Muda 27 52.9 

Ijazah Sarjana 2 3.9 

Jumlah Responden 51 100 

Tempoh Perkhidmatan   

0-4 tahun 13 25.5 

5-9 tahun 17 33.3 

10-14 tahun 8 15.7 

15-19 tahun 3 5.9 

20 tahun dan keatas 10 19.6 

Jumlah Responden 51 100 

Jadual 3 menunjukkan frekuensi dan peratusan bagi jawatan, kelayakan akademik dan 

tempoh perkhidmatan. Bagi jawatan, 45 orang responden (88.2%) adalah guru akademik, 5 orang 

responden (9.8 %) adalah Ketua Panitia Mata Pelajaran dan seorang responden (2%) adalah Guru 

Penolong Kanan Pentadbiran. Bagi Kelayakan Akademik, sejumlah 27 orang responden (52.9%) 

mempunyai kelayakan sekurang-kurangnya Ijazah Sarjana Muda, 19 orang responden (37.3%) 

mempunyai kelayakan akademik sekurang-kurangnya STPM/Diploma/’A’ Level/Setara, 3 orang 

responden (5.9%) mempunyai kelayakan akademik sekurang-kurangnya SPM/SVM’O” Level 

dan 2 orang responden (3.9%) mempunyai kelayakan akademik Ijazah Sarjana. Tempoh 

Perkhidmatan menunjukkan 17 orang responden (33.3%) telah berkhidmat 5 hingga 9 tahun 

dalam bidang pendidikan,13 orang responden (25.5%) telah berkhidmat kurang daripada 4 tahun, 

10 orang responden (19.6 mempunyai pengalaman lebih 20 tahun, 8 orang responden (15.7%) 

mempunyai pengalaman 10 hingga 14 tahun dan 3 orang responden (5.9%) mempunyai 

pengalaman 15-19 tahun. 

S1: Apakah tahap amalan kepimpinan inovatif guru besar sekolah rendah swasta di Negeri 

Sembilan? 

Jadual 4 menunjukkan keputusan analisis skor min tahap amalan kepimpinan inovatif guru besar 

mengikut konstruk: 

Jadual 4: Skor min tahap amalan kepimpinan inovatif mengikut konstruk 

Konstruk Kepimpinan Inovatif Min Sisihan Piawai 

Elemen  Pembelajaran 4.2614 0.63443 

Elemen  Kreativiti dan Imaginasi 4.1804 0.69657 

Elemen  Motivasi 4.2412 0.61030 

Elemen  Rasa Pemilikan 4.2689 0.58877 

Elemen  Misi dan Visi 4.1471 0.70210 

Elemen  Kemahiran Interpersonal 4.1586 0.63684 

Elemen  Kepimpinan 4.2020 0.53684 

Elemen Memahami Persekitaran Luaran (PIBG, Ibu 

Bapa, PPD, JPN, KPM) 
4.2908 0.57140 

Elemen  Peranan dan Kuasa 4.2331 0.60990 

Elemen  Pengurusan 4.2353 0.60707 

Skor Min Keseluruhan 4.2219 0.55187 

Analisis deskriptif menunjukkan nilai skor min keseluruhan bagi tahap amalan 

kepimpinan inovatif guru besar adalah M=4.22 (S.P=0.55187). Dengan berpandukan kepada 

interpretasi skor min pada Jadual 4, analisis mendapati tahap amalan kepimpinan inovatif guru 

besar sekolah rendah swasta di Negeri Sembilan adalah berada pada tahap sangat tinggi. Elemen 

memahami persekitaran luaran (PIBG, Ibu Bapa, PPD, JPN, KPM) adalah merupakan konstruk 

yang mendapat nilai skor min yang paling tinggi (M=4.29, S.P=0.57140). Seterusnya diikuti 

pula oleh konstruk elemen rasa pemilikan (M=4.268, S.P=0.58877), elemen pembelajaran 

(M=4.26, S.P=0.63443), elemen motivasi (M=4.24, S.P=0.61030), elemen pengurusan (M=4.23, 

S.P=0.60707), elemen peranan dan kuasa (M=4.23, 0.60990), elemen kepimpinan (M=4.20, 

0.53684), elemen kreativiti dan imaginasi (M=4.18, 0.69657), elemen kemahiran interpersonal 

(M=4.15, 0.63684 dan nilai skor min yang paling rendah iaitu konstruk elemen misi dan visi 

(M=4.14, S.P=0.70210). 

S2: Apakah tahap komitmen guru sekolah rendah swasta di Negeri Sembilan? 

Merujuk kepada Jadual 5, tahap komitmen guru sekolah rendah swasta di Negeri 

Sembilan adalah berada pada tahap tinggi dengan skor min keseluruhan adalah M=3.74 

(S.P=0.58418). Berdasarkan kepada Jadual 5, didapati elemen komitmen nilai memperoleh skor 

min yang tertinggi iaitu M=4.11 (S.P=0.70589) dan diikuti oleh elemen komitmen afektif 

(Perasaan) (M=3.97, S.P=0.81061), elemen komitmen aktif berterusan (M=3.88, S.P=0.3979), 

elemen komitmen pasif berterusan (M=3.43, S.P=0.85191) dan yang paling rendah ialah elemen 

komitmen normatif (M=3.33, S.P=1.04028). 

Jadual 5: Skor min tahap komitmen mengikut konstruk 

Konstruk Komitmen Min Sisihan Piawai 

Elemen Komitmen Afektif 3.9739 0.81061 

Elemen Komitmen Aktif Berterusan 3.8863 0.67794 

Elemen Komitmen Pasif Berterusan 3.4314 0.85191 

Elemen Komitmen Normatif 3.3399 1.04028 

Elemen Komitmen Nilai 4.1127 0.70589 

Skor Min Keseluruhan 3.7488 0.58418 

 

S3: Sejauh manakah terdapat hubungan yang signifikan di antara amalan kepimpinan 

inovatif guru besar dengan komitmen guru sekolah rendah swasta di Negeri Sembilan? 

Ujian Korelasi Pearson menunjukkan terdapatnya hubungan signifikan yang positif 

antara amalan kepimpinan kepimpinan inovatif guru besar dengan komitmen guru sekolah 

rendah swasta pada tahap kuat (r=0.684, p<0.01) sebagaimana yang ditunjukkan dalam Jadual 6. 

Jadual 6: Keputusan ujian Korelasi Pearson antara konstruk amalan kepimpinan inovatif dengan 

komitmen. 

 Kepimpinan Inovatif Komitmen 

Kepimpinan Inovatif Korelasi Pearson 1 .684** 

Sig. (2-hujung)  .000 

N 51 51 

Komitmen Korelasi Pearson .684** 1 

Sig. (2-hujung) .000  

N 51 51 

** signifikan pada aras p<0.01 (2 hujung) 

Dapatan kajian menunjukkan bahawa terdapat hubungan yang signifikan di antara tahap 

kepimpinan inovatif guru besar dengan komitmen guru sekolah rendah swasta. Hasil analisis 

kolerasi di atas menunjukkan kolerasi yang positif antara tahap amalan kepimpinan inovatif guru 

besar dengan tahap komitmen guru sekolah rendah swasta iaitu (r= .684), p<0.01. Ini 

menunjukkan bahawa amalan kepimpinan inovatif guru besar mempunyai hubungan yang kuat 

dan positif dengan komitmen guru sekolah rendah swasta. 

PERBINCANGAN 

Tahap amalan kepimpinan inovatif yang diamalkan oleh guru besar di sekolah rendah swasta 

Keputusan analisis skor min tahap amalan kepimpinan inovatif mengikut konstruk, didapati skor 

min keseluruhan bagi tahap amalan kepimpinan inovatif guru besar adalah M=4.2219 

(S.P=0.55187). Amalan kepimpinan inovatif guru besar sekolah rendah swasta adalah berada 

pada tahap tinggi yang jelas menunjukkan bahawa guru besar sekolah rendah swasta ini 

mengamalkan kepelbagaian amalan gaya kepimpinan bagi memastikan misi dan visi sekolah 

akan dapat direalisasikan. 

Dapatan ini turut bertepatan dengan pandangan (Maxwell, 2009)yang menyatakan 

bahawa apabila identiti dan perbuatan pemimpin adalah konsisten, maka hasil akhir yang akan 

diperoleh dan diterjemahkan oleh beliau juga akan berbentuk konsisten. Pemimpin adalah 

merupakan salah satu daripada faktor penentu bagi kejayaan dan kecemerlangan sesebuah 

organisasi (Carter, 2007). Menurut Ainon Mohd.(2005), perbezaan dalam gaya kepimpinan turut 

akan memberikan kesan terhadap produktiviti individu yang dipimpin. Justeru itu, kepimpinan 

tidak dapat dinafikan adalah merupakan merupakan faktor yang menjadi sebagai penyumbang 

utama dalam menentukan kejayaan sesebuah organisasi (Ubben, G. C., Hughes, L.W., & Norris 

2011; dan Bass, Bass, & Bass 2008). 

Dapatan juga menunjukkan kesemua konstruk amalan kepimpinan inovatif turut berada 

pada tahap yang tinggi, di mana konstruk elemen memahami persekitaran luaran (PIBG, Ibu 

Bapa, PPD, JPN, KPM) mencatatkan skor min yang paling tinggi (M=4.29, S.P=0.57140) 

manakala konstruk elemen dan visi pula mencatatkan skor min yang paling rendah (M=4.14, 

S.P=0.70210). Konstruk elemen memahami persekitaran luaran (PIBG, Ibu Bapa, PPD, JPN, 

KPM) yang mendapat skor min paling tinggi jelas menunjukkan bahawa guru besar di sekolah 

rendah swasta ini telah berjaya menjalankan tugas dan peranan beliau. Sebagai seorang 

pemimpin sekolah adalah menjadi tanggungjawab untuk memperkukuh sistem dan majlis 

pemuafakatan di semua peringkat. Ini juga meliputi usaha untuk memperbaiki sistem hubungan 

awam antara sekolah dengan pihak luar.  

Konstruk elemen misi dan visi pula telah mendapat skor min yang paling rendah 

(M=4.14, S.P=0.70210). Menurut Gliddon (2006), misi dan visi adalah merupakan faktor 

penyumbang kepada kejayaan dan kecemerlangan sesebuah organisasi. Hal ini adalah kerana 

dengan penetapan misi dan visi yang khusus, semua individu yang berada dalam organisasi 

tersebut faham dan akur akan tanggungjawab yang perlu mereka penuhi dan berusaha 

bersungguh-sungguh untuk memenuhinya. Misi dan visi sesebuah organisasi seharusnya sesuatu 

yang bersifat jangka masa panjang, mudah difahami dan dapat memberikan inspirasi serta 

motivasi kepada individu yang lain. Dengan melakukan penetapan misi dan visi yang jelas bagi 

sesebuah organisasi, pemimpin akan dapat memberikan pemahaman yang jelas kepada pengikut 

berhubung dengan hala tuju sebenar organisasi dan seterusnya akan dapat meningkatkan lagi 

tahap komitmen pekerja terhadap organisasi. 

Tahap komitmen guru sekolah rendah swasta  

Kajian yang dijalankan telah mendapati tahap komitmen guru sekolah rendah swasta di Negeri 

Sembilan berada pada tahap tinggi (M=3.74, S.P=0.58418). Elemen komitmen nilai adalah 

merupakan konstruk yang mendapat nilai skor min yang paling tinggi (M=4.11, S.P=0.70589) 

manakala elemen komitmen normatif adalah merupakan konstruk yang mendapat nilai skor min 

yang paling rendah (M=3.33, S.P=1.04028). 

Berdasarkan kepada dapatan ini, guru besar berkenaan telah berjaya untuk memastikan 

agar keperluan guru di sekolah rendah swasta berkenaan telah dipenuhi agar guru berasa selesa 

dan komited untuk menjalankan tugasan mereka. Pemimpin yang berkesan dan baik adalah 

merupakan individu yang berpegang teguh kepada misi dan visi organisasi (Farrell, 2011). Guru 

adalah merupakan sumber tenaga penting yang memberikan sumbangan dan menjadi penyokong 

kepada usaha untuk memastikan keberhasilan murid dan kejayaan sesebuah sekolah. Misi dan 

visi sesebuah sekolah akan dapat direalisasikan dengan adanya guru-guru yang komited terhadap 

tugas hakiki mereka demi mencapai matlamat yang telah difahami dan dipersetujui secara 

bersama. Dengan memotivasikan ahli organisasi, semangat kerja dalam kalangan ahli organisasi 

akan turut meningkat dan akan menjurus kepada hasilan organisasi yang optimum (Ida Ayu 

Brahmasari & Agus Suprayetno, 2016). 

Lazimnya pekerja akan menjadi lebih komited terhadap sesebuah organisasi sekiranya 

mereka berasa puas hati dan berasa terjamin dengan jaminan kerja yang diberikan oleh sesebuah 

organisasi bagi satu tempoh jangkamasa yang lebih panjang (Noraishah, 2010). Disamping itu, 

tahap kepuasan kerja juga adalah mempunyai hubungan yang signifikan dengan tahap komitmen 

pekerja terhadap organisasi (Noraishah, 2010). Menurut Allen dan Meyer (1990), tahap 

komitmen organisasi yang kuat dalam kalangan pekerja akan menyebabkan mereka bekerja dan 

berusaha dengan lebih keras untuk mencapai misi dan visi sesebuah organisasi. 

Elemen komitmen normatif pula merupakan konstruk dengan nilai skor min yang paling 

rendah (M=3.33, S.P=1.04028). Komitmen normatif mewakili rasa tanggungjawab pekerja untuk 

terus kekal dengan organisasi. Pekerja yang mempunyai komitmen normatif yang tinggi 

merasakan adalah menjadi satu kewajipan moral untuk terus kekal dengan organisasi. 

Kecenderungan individu untuk menunjukkan komitmen normatif mungkin disebabkan oleh 

faktor tekanan yang timbul semasa proses sosialisasi awal individu (Wiener, 1982), atau 

mungkin hasil daripada jenis pelaburan tertentu yang dibuat atau dilaburkan oleh organisasi 

terhadap pekerja tersebut (Scholl, 1981). Namun begitu, hasil analisis membuktikan bahawa guru 

di sekolah rendah swasta ini sentiasa komited dalam menjalankan tugas dan tanggungjawab 

mereka. 

Hubungan amalan kepimpinan inovatif guru besar dengan komitmen guru sekolah rendah 

swasta di Negeri Sembilan 

Kajian yang dijalankan telah menunjukkan terdapat hubungan positif yang signifikan antara 

amalan kepimpinan inovatif guru besar dengan komitmen kerja dalam kalangan guru di sebuah 

sekolah rendah swasta di Negeri Sembilan pada tahap yang kuat (r= .684), p<0.01.). Setiap 

amalan kepimpinan yang diamalkan oleh seseorang pemimpin mempunyai perkaitan dengan 

keberkesanan dalam melaksanakan peranan yang pelbagai. Pemimpin yang mengamalkan 

kepelbagaian gaya kepimpinan akan dapat meningkatkan lagi tahap keberkesanan seseorang 

pemimpin Bolman, & Deal, 1991; Cheng, 2005 dan Gaziel, 2003). Amalan kepimpinan yang 

pelbagai boleh meningkatkan tahap komitmen dan seterusnya kepuasan kerja yang tinggi dalam 

kalangan ahli organisasi (Othman, Mujir, & Ibrahim, 2012). Hasil dapatan kajian ini 

menunjukkan bahawa semakin meningkat amalan kepimpinan inovatif yang diamalkan oleh guru 

besar di sekolah rendah swasta ini, maka akan turut berlaku peningkatan tahap komitmen dalam 

kalangan guru. 

IMPLIKASI KAJIAN 

Dapatan kajian ini memberikan maklumat kepada Kementerian Pendidikan Malaysia mengenai 

amalan kepimpinan inovatif Guru Besar dan hubungannya terhadap komitmen guru sekolah 

rendah swasta. Selain itu, dapatan kajian ini juga membekalkan maklumat mengenai amalan 

kepimpinan inovatif guru besar dan juga tahap komitmen guru sekolah rendah swasta. Dapatan 

ini sangat berguna bagi membolehkan pihak pengurusan sekolah akan dapat mengambil tindakan 

dan langkah-langkah yang proaktif dan sewajarnya bagi memastikan kakitangan bekerja selaras 

dengan misi dan visi organisasi. 

Dapatan kajian ini akan dapat mengenal pasti tahap hubungan amalan kepimpinan 

inovatif guru besar terhadap komitmen guru sekolah swasta. Selain itu, kajian ini juga akan dapat 

mengenal pasti amalan kepimpinan inovatif guru besar yang dapat memberikan sumbangan 

utama terhadap komitmen guru sekolah swasta. Hasil kajian ini dapat membantu pihak 

kepimpinan sekolah-sekolah swasta di Malaysia dalam menangani masalah yang timbul 

berkaitan dengan kepemimpinan guru besar dan komitmen guru sekolah swasta.  

Hasil dapat kajian diharap akan dapat meningkatkan pengetahuan guru besar berhubung 

dengan amalan kepemimpinan yang sesuai dan praktikal untuk diamalkan. Pengetahuan 

mengenai amalan kepemimpinan diharap akan dapat memberikan alternatif kepada guru besar 

untuk mempertingkat keberkesanan kepimpinan mereka di peringkat sekolah. Dapatan kajian ini 

juga boleh dijadikan sebagai satu sumber rujukan kepada guru besar sekolah untuk 

melaksanakan amalan kepemimpinan. 

Kajian ini juga akan dapat mengenal pasti tahap komitmen guru sekolah swasta yang 

dikaji sama ada berada pada tahap yang tinggi mahupun sebaliknya. Sekiranya komitmen guru 

sekolah swasta berada pada tahap yang tinggi, pihak yang bertanggungjawab boleh mengambil 

langkah-langkah proaktif bagi memastikan tahap pencapaian tersebut dapat dikekalkan. 

Sebaliknya jika komitmen guru berada pada tahap yang rendah, adalah sangat penting bagi pihak 

pentadbiran sekolah mengambil langkah segera dan drastik untuk mengenal pasti puncanya dan 

seterusnya dengan segera menambahbaik gaya kepimpinan yang diamalkan. Perkara ini perlu 

diberikan perhatian oleh pemimpin sekolah memandangkan kejayaan dan kecemerlangan 

sesebuah sekolah adalah sangat bergantung kepada kesungguhan dan komitmen guru. 

BATASAN DAN CADANGAN KAJIAN LANJUT 

Kajian ini hanya melibatkan sekolah rendah swasta di Negeri Sembilan. Penyelidik hanya 

mengkaji tentang amalan kepimpinan inovatif dalam kalangan guru besar dari segi dimensi 

pembelajaran, kreativiti dan imaginasi, motivasi, rasa pemilikan, misi dan visi, kemahiran 

interpersonal, kepimpinan, memahami persekitaran luaran, peranan dan kuasa, dan pengurusan 

mengikut persepsi guru. Responden kajian ini pula adalah terdiri daripada guru sekolah swasta 

yang sedang berkhidmat di sebuah sekolah rendah swasta di Negeri Sembilan sahaja. Lokasi dan 

responden kajian yang dipilih adalah berdasarkan kepada persetujuan dan kerjasama yang 

diberikan oleh pihak sekolah rendah swasta kepada pengkaji. Kelulusan daripada pihak 

pengurusan sekolah rendah swasta hanya akan diberikan setelah pihak pengurusan sekolah 

merujuk dan mendapatkan kebenaran terlebih dahulu daripada Ahli Lembaga Pengelola sekolah 

swasta berkenaan. 

Kajian ini boleh dikembangkan lagi sebagaimana cadangan kajian lanjutan berikut:  

i. Kajian melibatkan guru besar dan guru sekolah rendah swasta di seluruh Malaysia bagi 

membolehkan perbandingan dibuat.  

ii. Kajian melibatkan para guru sekolah rendah swasta dan guru sekolah menengah swasta 

bagi membolehkan perbandingan dilakukan; dan 

iii. Kajian dijalankan menggunakan pendekatan triangulasi iaitu gabungan kaedah 

pengedaran borang soal selidik dan temubual dengan pengurusan sekolah swasta dan juga 

guru sekolah rendah swasta berkenaan. 

KESIMPULAN 

Kepimpinan adalah berhubung rapat dengan aspek yang melibatkan tingkah laku, pengaruh, 

bentuk interaksi, peranan dan interaksi antara pemimpin dengan pengikut. Kepimpinan 

merupakan satu proses untuk mempengaruhi individu lain bagi mendapatkan pemahaman dan 

persetujuan dengan segala tindakan dan keputusan yang diputuskan oleh pemimpin, dengan 

melibatkan proses tunjuk ajar dan bimbingan kepada pekerja secara berterusan dan berkala 

selaras dengan hasrat untuk mencapai misi dan visi yang telah ditetapkan dan dipersetujui secara 

bersama dalam organisasi tersebut. Kebolehan dan keberkesanan seseorang pemimpin untuk 

mendapat kepercayaan dan mempengaruhi pengikutnya terletak kepada faktor ciri-ciri yang ada 

pada diri pemimpin, ciri-ciri tingkah laku yang ditunjukkan oleh para pengikut dan juga faktor 

situasi semasa yang wujud pada sesuatu keadaan yang tertentu. Pemimpin sekolah seharusnya 

bijak dalam menggunakan pelbagai kaedah dan pendekatan dalam usaha untuk membina satu 

jalinan hubungan komunikasi yang utuh dengan guru. Pemimpin perlu jujur, berintegriti, telus, 

mempunyai misi dan visi yang jelas, komited dan sentiasa mempunyai tahap motivasi yang 

tinggi untuk mempengaruhi pengikutnya ke arah merealisasikan misi dan visi organisasi. Adalah 

menjadi satu kewajipan bagi seseorang pemimpin untuk menjadi individu yang berintergriti 

dalam menjalankan tugasnya dengan mendahulukan kepentingan organisasi melebihi daripada 

keperluan dirinya sendiri dan berusaha tanpa jemu untuk mempengaruhi pengikutnya bagi 

memastikan organisasi yang dipimpin akan menjadi sebuah organisasi yang produktif dan 

cemerlang. 

